
Tilmæli frá oljuráðstevnuni á Christiansborg 21. februar 2014 

 

Á oljuráðstevnuni á Christiansborg 21. februar 2014 vórðu samfelagsavbjóðingar og møguleikar 

við eini møguligari føroyskari oljuvinnnu umrøddar, har umboð fyri politisku skipanina, vinnuna og 

fakfeløg góvu síni boð uppá, hvussu ein føroysk oljuvinna eigur at skipast. Niðanfyri eru tilmælini, 

ið komu fram á ráðstevnuni: 

 

 

Búskapargrunnurin 

 

 Búskapargrunnurin eigur at verða endurskoðaður. 

 

 Neyðugt er við breiðum kjaki og kompetentari viðgerð av oljuvinnuni, sum fær breiða 

politiska undirtøku. 

 

 Tað er neyðugt at tryggja bæði tryggar og gjøgnumskygdar karmar um oljuvinnuna. 

Trúvirðið er ein fortreyt í einari vinnu, har tað gongur lang tíð frá fyrstu kanningunum, til 

íløgan gevur avkast. 

 

 Ein breið semja má vera ímillum føroyingar, um hvussu oljuvinnan skal skipast, og tí eigur 

triðja oljuráðleggingarnevndin at verða sett.  

 

 Av tí at størsta ávirkanin verður gjøgnum tað almenna, er týdningarmikið at politiska 

skipanin hevur eina greiða ætlan, um hvussu oljuinntøkan skal handfarast. 

 

 Vit eiga at krevja alla tilfeingisrentuna inn í búskapargrunnin og bara brúka av avkastinum. 

Avkastið eigur at verða nýtt til gransking. Gransking í m.a. økismenning og øðrum 

orkuvinnum. 

 

 Fyri at tryggja at stórar broytingar ikki kunnu gerast í búskapargrunninum, eigur hann at 

skrivast inn í annaðhvørt eina nýggja stjórnarskipan ella verandi stýrisskipan. So skulu allar 

broytingar samtykkjast av tveimum fylgjandi løgtingum. Á henda hátt verður tryggjað, at 

búskapargrunnurin ikki verður tømdur av einum tilvildarligum politiskum meiriluta. 

 

 Peningurin í einum búskapargrunni eigur at verða gagnnýttur breitt, og brúktur til at útjavna 

møguligar lønarójavnar, millum tey sum arbeiða í oljuvinnuni, og tey, sum framvegis 

arbeiða í øðrum vinnum. 

Arbeiðsmarknaðurin 

 

 Uppgávubýtið millum tað almenna og vinnuna má vera greitt. Vinnan skal skapa 

virðisøkingina, meðan tað almenna skal umsita hana.  

 

 Tað er týdningarmikið, at vit eru fyrireikaði og hava skapt karmarnar, frammanundan ein 

oljuvinna verður veruleiki í Føroyum, soleiðis at vit fáa skipaða arbeiðsmegi, ið virðir teir 

føroysku sáttmálarnar.   

 

 Eiga at varðveita virkisfýsni og margfeldni. Ein oljuvinna í Føroyum kann verða við til at 

hækka vælferðarstøðið á einum samhaldsføstum grundarlagi.  

 

 Føroyar skulu menna egnar førleikar, sum skulu tryggja føroyskan leiklut í 

oljuvirkseminum. 

 

 Vit eiga at byggja víðari uppá dyggu føroysku førleikarnar innan maritima øki. Vit eiga 

eisini at menna okkara førleikar á tí strategiska leiðslustøðinum.  

 

 Tað er týdningarmikið at fáa so nógvar føroyingar við í vinnuna, sum gjørligt. Tað er 

somuleiðis umráðandi at tryggja, at teir aktivitetir, sum hava við boringina at gera, fara yvir 

føroyskt øki.  

 

 Vit mugu hava køn fólk innan jarðfrøði, løgfrøði, búskaparfrøði og vinnuna at føra 

samráðingarnar við oljuvinnuna. Tá hørð krøv um tryggleika og gjøgnumskygni verða sett 

til útbjóðingina, setur tað stór krøv til at hava køn fólk í umsitingini. Oljuvinnan hevur størri 

orku og tilfeingi til slíkar samráðingar, og tá er neyðugt at hava eina kompetenta umsiting, 

sum kann  standa ímóti. 

